
СӨЗ БАСЫ
Қазақ қыздары өмірде асыл жар боп, бала туып қадірлі ана бола жүріп дүние әлемінің саласында қабілет ерекшеліктерімен өмірдің көкжиегінен биік орнын алып келе жатқан ұлы қауым. Олар әр қоғамда, ғасырлар қатпарында, жаһан дала төсінде ерке самалымен ел аузында аңызга айналып, адамның қиялын көкке көтерді. Аналардың даналық тапқырлығы, ақиық ақындығы, өр көңіл қас батырлығы өнер өрісінде өріліп, бәрі де өз орындарын тауып, артына өшпес іздерін қалдырды.
Ұлы Абайдың "Өлеңге әркімнің-ақ бар таласы" дегеніндей бүгінгі алғы сөзімізге арқау болып отырған осы ән жинағының иегері, өлеңін қайық етіп, әнін ескек еткен Исатегі Бақыт туралы болмақ.
Мен Бақытты бұрын білмеуші едім. Бірде әдепкі жұмыста отырғам, кабинетке есік қаға аяғын андып басып, отыздың ішіндегі әйел адам амандаса кірді. Орындықты нұсқап "отырыңыз" дедім. Арада сәл үнсіздік үзіліс, бет жүзіне қарасам, сәл толқулық байқалып тұр, сөзді өзім бастадым. Әңгіме айтыңыз, не шаруамен келдіңіз? (өйткені бізге көбіне той қамымен көп келеді). "Ағай, мен сізді жақсы білемін, сыртыңыздан көріп жүремін, өнеріңізге тәнтімін" — деген сияқты сөзден басталды. Содан... "Мен ән шығарып едім, соны тындасаңыз, жараса нотаға түсіріп берсеңіз", — деді.
 - Дұрыс, әнді кім орындайды.
 -  Өзім.
 -  Ал, тындайық.                             
Бір жөткірініп алды, демінде қобалжулық алқыныс бар, оны іштей сезіп отырмын. Әнін бастап жіберді. Ән мәтінінен сезінгенім байтақ жерге, асқақ елге деген ұранды леп байқалады. Ән бітті. Әннің атын не деп қойдыңыз? — деп едім, "Қазағым — елім" деп аталады. Міне, біздің таныстығымыз осылай басталған еді. Содан бері де он-он бес жылдың көлемі болыпты, бүгінгі таңға дейін біздің аудандық, қалалық мәдениет үйі ұжымдарымен творчестволық бірлестікте қатар жүріп келе жатыр.
Бақыт Исатегі теміржолшының отбасында 1953 жылы дүниеге келді. Ел қатарлы өз кұрбы-құрдастарымен бірге Шу қаласындағы қазіргі Ы. Алтынсарин атындағы орта мектепке барып, мектеп қабырғасында білім-тәрбие алып, мектепті ойдағыдай аяқтап шығады. Қарағанды Мемлекеттік Университетінің экономика факультетіне түсіп, финанс және кредит мамандығы бойынша бітіріп шығады. Диплом алған жас қыз еңбек жолын Шу қалалық жүк тасымалдау автотранспорт көсіпорнында экономист, кейін бас экономист қызметін атқарады. Өнерге, өлеңге деген құштарлық мектеп қабырғасында жүргенде басталған. Бақыт мектеп қабырғасында, студент болып жүргенде де өнерден қол үзген емес. Өлендері аудандық газетте басылып шығып тұрды, кейін студенттік өмірінде де өлеңдері облыстық, республикалық газет-журналдарда басылып тұрған және де басылып жүр. Ана сүтімен бойына туа біткен талант-дарыны ән әлеміне қанат қақтырды, өңешінен кетпес үн елесі пайда болды. Ызыңдаған үн толқыны өңештен кетпес ыңылға айналды. Ақындық сөздерін қосып еді ән боп шықты, сенерін-сенбесін білмей, қайталай берді. Отбасына, жора-жолдастарына тыңдатты. Ән! Жаңа ән! Осылай пайда болды. "Талаптыға нұр жауар" — деп тегін айтылмаса керек. Бақыт өнер жолында талай алғыстарға бөленіп, бойындағы талантына сай ән шығару қабілетінің бар екендігін танытты.
Дарындылық қабілетінің қайнар көзі ашылғандай ерекше талпыныспен, сол ізденіспен жаңа туындыларын бүгінгі таңда тоқтаусыз шығара беруде.                                            
Бақыт Исатегінің әр әні өзіне тән өзіндік әуенімен ерекше. Біреулер лирика тақырыбына, енді біреулер патриоттық тақырыпқа жакын келсе, Бақытта негізінен патриоттық желі жиі кездесіп, өмірдің қоян-қолтық тірлік-тіршілігімен астасып жатады.
"Казағым - елім", "Туған жер", "Жаңа жыл - жаңа ғасырда", "Анама",  "Мектебім",  "Болашақ",  "Болмасын соғыс, болмасын", "Әсем қала — Таразым" секілді бірнеше-әндердің өлеңін Бақыт өзі жазған. Әннің тақырыбына сай өзіндік үндестік сыры қалыптасып жатады. Менің айтпағым, Бақыттың "Есіңе алғайсың" атты өз өлеңіне жазған, Ғазиз Әлінің сөзіне жазған "Махаббат - мөлдір сезім", Ахметжан Қосақовтың "Құсым боп қоншы" өлеңіне жазған, айтыскер ақын Базарбай Асқартегінің "Махаббаттың көктемі-ай", "Өзіңсіз өмір сүреңсіз" өлеңдеріне жазған әндерінде өзіндік сазды бояуымен, сырлы үні, вальстік ырғақтары арқылы адамның жан-дүниесін лирикалық сезімге баурайды, елітеді. Ал, "Әке", "Анама" әндері ата-ана алдындағы борышы, асқақ сезім арманы ата-ана мерейіне оранып, шуағына бөлегендей.
Қазір Исатегі Бақыт Ақышқызы кемеліне келіп, шығармашылық шарықтау шағында. Бақытқа өнер жолында сәттілік тілей отырып, алдағы уақытта да қаламы ұшталып, ой өрісі кеңейіп, халқына әннен маржан төгіп, туған ел ортасында мерейі өссін демекпіз. Халқына бергенінен, берері алдында демекпіз. Жасыңа жас қосылып, ән қанатында қалықтай бер, Бақыт!
Күйші-композитор, "Кұрмет" орденінің иегері, 
Қазақстан Республикасының еңбек сіңірген кайраткері
Әбдімомын ЖЕЛДІБАЕВ.
Құрметті   БАҚЫТҚА
Шүкіршілік, мұнысына уақыттың, 

Айдын берген шалқарына шабыттың. 

Ақындықтың   арғымағын ерттеген, 

Жанарынан жалын көрем Бақыттың.
Қоңырауын қуаныштың қағып тың, 

Көңілдегі көп сырларды ағыттың. 

Ерке өскен, еркелігі жарасқан, 

Мінезіне қайран қалам Бақыттың.
Байқап көрсем, Бақыт өзі дара жан, 

Биіктерге көзін тігіп қараған. 

Жұдырықтай жүрегінен шуақ боп, 

Елім үшін ән де, жыр да тараған.
Жаны нәзік, рухқа толы сезімі, 

Тар жолдарда темірдей ғой төзімі. 

Қайталанбас іздері бар соңында, 

Орны бөлек ойланғанға өз үні,
Таңы атып талабыңның келеді, 

Көреген көз алыста да көреді. 

Өнер үшін өміріңді арнасаң, 

Ақсақалдар ақ батасын береді.
Ізгі ниетпен
ағаң Ахметжан ҚОСАҚОВ
"Шу өңірі" газетінің редакторы,
Қазақстан Журналистер одағының мүшесі.
[image: image2.jpg]1-bOJIM





Қазағым — елім
Сөзі мен әні: Бақыт Исаеванікі
Азаттық ақ таң, 

Арайлап атқан. 

Тарихы баба — 

Ұрпаққа мақтан.
Қайырмасы:
Қазағым — елім. 

Кең байтақ жерің. 

Ашық боп көгің, 

Жайнасын төрің.
Соғыстың өрті, 

Жанбасын лаулап. 

Ортадан тікен 

Шыкасын қаулап.
Қайырмасы:
Жарасып достық, 

Нығайсын бірлік. 

Болашақ үшін, 

Жасаңдар тірлік.
Қайырмасы:

                                    КАЗАҚСТАН
Сөзі мен әні: Бақыт Исаеванікі
Отаным, елім-жерім - Қазақстан, 

Өткерген сан қиындық, кешкен бастан. 

Үңілсем көз жіберіп өткеніңе, 

Өмірің сыр-шежіре, тарих-дастан.
Қайырмасы:
Қазақстан, Қазақстан, 

Тәуелсіз, егеменді ел — ғажапстан. 

Елімнің көк байрағы, қыраным сен, 

Көгімде, аясында ашық аспан.
Кең байтақ, көз жеткісіз - Қазақстан, 

Әлемге байлығымен даңқы асқан. 

Ең алғаш жолын салып ғарышқа, айға,

Адамзат Байқоңырдан қадам басқан.
Қайырмасы:
Аңсаған талай ғасыр асыл арман, 

Оралған елдігіміз жарқын заман. 

Нығайып ел бірлігі бүгін танда, 

Әр ұлттың баласы жүр жұп жарасқан.

ТӨЛЕ БИ БАБАҒА ТАҒЗЫМ
Жасыл жайлау Жайсаңның бүгін белі шатқалы, 

Қызық-думан Шу жері, мөп-мөлдір көк аспаны.      
Қайта оралды тарихпен аян болған әлемге,                
Ұмыт болған кешегі  "Ұлы Төле" дастаны.
Қайырмасы:
А-а-а-а-а  /3/ 
"Ұлы Төле" дастаны.
Арман еткен жетті ғой еркіндікке қолымыз, 
Оңайлықпен келмеген жарқын болсын жолымыз. 

Шу жерінде бұл фәниге келген биді пір түтып, 

Әруағына басты иіп, қастерлейміз оны біз.
Қайырмасы:
Жаудан қорғап қазақтың ұлан-байтақ даласын, 
Тең ұстағаң ақылмен алты Алаштың баласын.   

Төле баба үндеген халқын бірлік-тірлікке,                
Ардақтайық елімнің теңдесі жоқ данасын.
Қайырмасы:
Досы түгіл дүшпанның жүрегіне жол таба, 
Даналықпен тағдырын шешкен елдің әз баба. 
Тағзым етіп бүгінгі сыйынады ұрпағы. 
Күмбірлетіп күй төгіп, жырын арнап, ән сала.

ЖАҢА ЖЫЛ - ЖАҢА ҒАСЫРДА
Жаңа жыл қызық-думан көңіл тасыр, 

Жиырма бір, құшағында жаңа ғасыр. 

Бастауы мыңжылдықтың "қыдыр" боп ен, 

Ән-жырдан шашуым мол, ұлан-асыр.
Қайырмасы:
Жаңа жыл — куаныш, мереке, 

Жаңа жыл — бақ-дәулет, береке. 

Желбіреп көк  байрақ көгімде, 

Шалқысын ырысы елімде.

Жаңа жыл — жаңа тарих басталмаған, 

Жаңа жыл - жаңа өмір, жаңа дастан. 

Жаңа жыл құтты болсын үлкен-кіші, 

Тілерім бәріңізге: ашық аспан!
Қайырмасы:
Жиырма бір — жаңа ғасыр, жаңа ғалам, 

Бірлігі болсын биік, жарқын заман. 

Жас ұрпақ балдәуренін мұңсыз тойлап, 

Адамзат бар әлемде болсын аман.

БОЛАШАҚ
Туған жердің шамшырағы, түлегі, 

Ата-ана, ұстаздардың тілегі. 

Біз — болашақ, біз боламыз жас өркен, 

Үміт оты, арқа сүйер тірегі.
Қайырмасы.
Болашақ - жүрегі, 

Ақыл-ой, жігері. 

Қазақстан, 

Отанның біз боламыз 

Болашағы, қайрат-күші, білегі.

Келешегі тым ғажайып, ғаламат, 

Ерлік, елдік - ұрпақтарға аманат. 

Ата-баба сенім артқан ертеңгі, 

Тізгін ұстар біз боламыз болашақ.
Қайырмасы:
Құрмет тұтар атасы мен анасын, 

Үлгі тұтар сөз сарасы, данасын. 

Намысы мол біз болашақ сақшысы, 

Қорғар елін, қорғар жерін, даласын.
МЕКТЕБІМ
Киелі шаңырақ, 

Мектебім - сая бақ. 

Куәсі бір өзің, 

Балалық, балғын шақ
Қайырмасы:
Мектебім, мектебім, 

Балдәурен көктемім. 

Мәпелеп өсірген, 

Шәкіртің мен сенің.
Ұшсам да ұядан, 
Сағынып қиядан.
Келгенде тұрасың, 
Анамдай алдымнан.
Қайырмасы:
Білімнің ордасы, 
Ғажайып ортасы. 
Сусындар бар ұрпақ, 

Бұлақтың сен басы.

ДАЛА КӨРКІ КӨКТЕМДЕ
Неткен ғажап, неткен сұлу, 

Дала көркі көктемде. 

Мың құбылып куанғаннан, 

Күн күледі көктен де. 

Ақ сырмағын жиып тастап, 

Жер-ана көк кілемін 

Төсегенде, құлпырады 

Қызғалдақтар бөктерде.

Қайырмасы:
 Қайран көктем,     

Әсем неткен,
Жүрегімді тербеткен.    2 рет

Сай-саладан сылдыр қағып, 

Мөлдір бұлақ күледі. 

Ақ қайың да жасарып бір, 

Мәуесі көк тіреді. 

Жүз түрленіп, гүлдеп бақта 

Өрік, алма ағашы. 

Тамсандырған сұлудай боп,

 Бар табиғат түледі.

Қайырмасы:
Неткен ғажап, неткен сұлу, 

Дала көркі көктемде. 

Қас-қағым сәт бұлттанып көк, 

Нөсерлеп нұр төккенде. 

Жасарып жер, қылтиып дән, 

Желбіретіп желегін. 

Жан күйіңнің қылын басып, 

Қаңқылдап қаз өткенде.

Қайырмасы:
Баяу ескен самал жібек, 
Сезім отын өршітті. 
Торғын аспан тұр шатырдай, 

Төңкеріліп көрікті. 

Кең даламды шаттық билеп, 

Әкелгендей жыр-сырды. 

Кетті қиял көкке өрлей, 

Бойдан алып ерікті.

                   ӘКЕМЕ
Бала жастан жігер беріп мәпелеп, 

Жүрегіңнің шуағына сан бөлеп. 

Жүріп өткен өмір жолың - шежіре, 

Ізгілікті едің әке, жан бөлек.

Қайырмасы:
Әке, әке,
Ардақты, абзал әке. 

Әке, әке, 

Аяулы асыл әке.
Есіме әке, әр сөздерің оралып, 

Ақ арманға, ақ үмітке оранып. 

Қанаттанып қанат қақтым қияға, 

Өрге биік қиындықпен шыңдалып.

Қайырмасы:
Ортасында көпшіліктің келемін, 
Ақтау үшін еңбегіңнің өтемін. 
Жүрегімнің дүрсілімен атыңды, 

Әнге-жырға қосып әке өтемін.

                АНАМА
Сенен артық ең жақын кім бар екен балаға, 

Мейіріміңді теңемен еш нәрсеге, жан ана. 

Табынады адамзат қасиетіңді ардақтап,                   
Табынады ай мен күн, жұлдызды аспан, кең дала.    
О, Анашым, өзіңсің жасыл жайлау қонысым, 
Бір сені аңсап әрдайым, сағынамын сол үшін. 

Жазатайым жаңылсам сүйеп қалар тірегім,               
Шынын айтсам, сен менің кеудемдегі жүрегім!        
Өркендеткен, өрбіткен бұл өмірдің бар легін, 

Сеніменен көрікті гүл жайнауы елімнің. 

Құтты болсын бүгінгі торқалы той, мерекең,           
Ұзақ болсын, анашым: Бақыт, Ғұмыр, Берекең!        

БОЛМАСЫН СОҒЫС, БОЛМАСЫН!
Өтсе де уақыт зымырап, 
Тарихты қалай ұмытпақ. 
Соғыста өлген ерлерді, 
Егіліп еске ап жүр ұрпақ.

Қайырмасы:
Болмасын соғыс, болмасын, 
Көңілге мұң-шер толмасын. 
Аналар жесір, сәбилер жетім, 
Кәрі-жас жүзі солмасын.

Елім - деп соққан жүрегі, 
Талмаған жауға білегі. 
От кешкен әрбір жауынгер 
Соғыстың жайын біледі.
Қайырмасы:
Ақ шашты ғазиз ардагер, 
Қорғаған Отан нағыз ер. 
Бас иіп алғыс айтамын бүгін 
Атынан халық, қалың ел.
Қайырмасы:
Ынтымақ, бірлік ұранын, 
Адамзат бүгін қорғасын. 
Бөленіп нұрға жер беті, 
Әлемге бейбіт орнасын.

ӘСЕМ ҚАЛА – ТАРАЗЫМ
Жібек жолы, кош-керуен даласы, 

Сауда-саттық орталығы қаласы, 

Болған бір кез, енді бүгін толысып, 

2000-ға толған жасы Таразым.

Қайырмасы:
Таразым, Таразым, Таразым,
Гүл жайнаған,
Құс сайраған
Әсем қала - Таразым.
Көне дәуір, жаңа заман арасын, 
Ескерткіштер келтіргендей жарасым. 
Сәулетті үйлер ғимаратпен бой түзеп, 

Жасарып тұр әсем қала - Таразым.

Қайырмасы:
Әулие ата, Жамбыл қала аталып, 

Кетті тарих қойнауында қатталып. 

Айша бибі күмбезі тұр Қарахан,
Махаббаттың белгісіндей сақталып. 

ЖАС ҚЫРАНЫМ – КАЙРАТЫМ
Қазағымның қайсар ұлы, жас қыраны Қайратым, 

Желтоқсанда кең алаңда шыққан алға айбатым. 

"Егеменді ел болсақ" деп, еліңе сен үндеген,                 
Ұраныңмен жүрегімде өшпес тарих тұр атың!               
Желтоқсанда жарқын өмір, жаңалыққа талпындың, 

Болашағын ойлап ұрпақ, "қазақ" деген халқыңның, 

Уақытыңның әділетсіз үкіміне қарсы боп,                      
От— кеудеңнен сәуле шаштың, ызғарына салқынның.   
Қазағымның ардақты ұлы Қайрат, сенсің мақтаным, 

Көре алмадың туған жерде арайлап таң атқанын. 

Сыздатады жүректерді, ашылмаған гүл едің,                  
Жазықсыздан ерте солып, жәбір шегіп жатқаның.          

Қазағымның қайсар ұлы, жас қыраны Қайратым, 

Жауыздыққа қарсы тұрдың, бойда намыс, қайратың. 

Сен тірісің, асыл бейнең жүрегінде ұрпақтың,                
Желбірейді туған елдің көгінде көк Байрағың!

БЕСІК ЖЫРЫ
Апам менің кішкентай құлыншағым, 

Думанды боп өтсін тек бала шағың. 

Іңгәләған даусыңнан айналайын, 

Сенсің менің қуаныш сая бағым.

Қайырмасы:
Әлди, әлди, әлди-ай,
Әлди бөпем, әлди-ай.
Әлди көкем, әлди-ай.
Өскеніңде кең болып түсінігің, 

Биік болсын адамдық, кісілігің. 

Еңбегінді әрқашан арнап елге,

Азамат бол, құлыным, ісі мығым.
Қайырмасы:
Қатарыңмен, жан балам, күл де, ойна. 
Балалық балдәуренді мұңсыз тойла.
Сегіз қырлы бір сырлы азамат боп

Білім, ғылым, өнерге терең бойла.

ЕСІҢЕ АЛҒАЙСЫҢ
Есіңе алғайсың,
Көгілдір көктемнің
Шуақты күнінде.
Күн бетін бұлт жауып,
Ақжаңбыр себелеп, себелеп төккенде.
Жазғы бір кештерде, жазғы бір кештерде
Махаббат әндерін шырқатып,
Көшеден қыз-жігіт сырласып өткенде.
Қайырмасы:
Бақшада бұлбұлдар сайраса, 

Есіңе ал жапырақ сарғайса. 

Кеудеңде ой толқып, 

Оңаша сәттерде 

Көңілінді, көңіліңді 

Мұң шалса.

Есіңе алғайсың,
Арайлап алтын таң атқанда.
Даланың төсіне гүл толып,
Жер бетін көк кілем жапқанда.
Күзгі бір кештерде, күзгі бір кештерде,
Көгімде қалықтап бар кұстар ән салып,
Қоштасып қанатын қаққанда.
Қайырмасы:
Есіңе алғайсың,
Ескенде самал жел толқынын.
Шерткенде ақындар махаббат жырларын.
Сен мені әрқашан есіңе алғайсың.
Есіңе алғайсың, есіңе алғайсың,
Сен мені әрқашан, сені мені әрқашан,
Есіңе, есіңе алғайсың.

ТУҒАН ЖЕР
О, Туған жер,
Шу жері, топырағыңнан жаралған,
Мен бір қызың бойжетіп, өңіріңнен нәр алған.
Сендегі асыл қасиет жүрегіме құйылып,             
Алпыс екі тамырмен бойыма кең таралған.            
Өсірдің сен,
Аялап, шертпей бір де маңдайдан.
Кетер емес бал дәмің, есейсем де, таңдайдан.
Маған ыстық белестер, тау-тастарың, құмдарың,
Асығамын өзіңе, оралғанша шалғайдан.                
О, Туған жер,
Көгінде көгершін құс жүрегім
Керек емес өзге әлем, сенсің менің тірегім.
Қанат берер көңілге, гүл жайнаған төріңнің,
Еркелеп мен төсіңде, ән-жырың боп жүремін.

ТЕМІРЖОЛШЫЛАРҒА ТАРТУ
Тоқсан тарау теміржол торабында, 

Жаздың ыстық, қыстың ақ боранында. 

Еңбек еткен ұл-қыздар, өздеріңсің, 

Мақтанышы Отанның бүгін таңда.

Қайырмасы:
Теміржолшылар, теміржолшылар,
Даңқың асқан ерекше.
Құтты болсын мереке,
Шалқып бірлік, береке.
Аямаған ақыл-ой, қайрат-күшін, 
Әр ұлттардың баласы, бәрің ерсің. 

Ынтымағы жарасқан ертеңі үшін, 

Мерейлерің, ерлерім, арта берсін.
Қайырмасы:
                             Сендерсіңдер халықтың қамын ойлап, 
Жүрген дәйім тынымсыз жолды бойлап. 

Қуануда қауышып елің-жұртың, 

Еңбегіңнің рахатын бірге тойлап.
Қайырмасы:

    ДӘРІГЕР
Ақ халатты, періштедей абзал жан, 

Ақыл-ойы, парасаты бойға тән. 

Құтты болсын әрбір еңбек жемісті, 

Арналады ақ тілектер, әсем ән.

Қайырмасы:
Дәрігер, дәрігер, дәрігер,
Саптағы сарбаздай нағыз ер.
Дамыл жоқ, 

Күні-түн адамзат 

Саулығын тілеген төгіп тер.

  Қайрат-жігер от пен судан жаралған, 

  Жылы лебіз күн нұрындай таралған. 

Бойда қуат, дертке дауа шипасы, 

Емші қолдан ауырғандар нәр алған.
Қайырмасы:
Әр жүрекке төгіп мейірім шуақ мол, 

Өмір-гүлін ұсынуда емші қол. 

Мың-мың алғыс бар адамзат атынан, 

Жемісті боп, еңбек жанып, болсын жол.
                                              Қайырмасы:

   ЖҮРЕГІМДЕ – ЖЕЛТОҚСАН
Астанамда шығып ойран, тарихқа енген — Желтоқсан, 

Ару, ана жанарында моншақ болған — Желтоқсан. 

Жетпіс жылдай жатқанында езгісінде Ресейдің, 

Қалың қазақ намысына шырақ жаққан —Желтоқсан.

Қайырмасы:
Желтоқсан, Желтоқсан, Қалың қазақ намысына 

Шырақ жаққан — Желтоқсан.

                     Жауып жала, бояп қанға, "ұлтшыл" деген — Желтоқсан,  

                     Құрбан қылған Қайрат, Ләззат, гүлдерімді — Желтоқсан. 
                     "КПСС" — ұранымен қой терісін жамылған, 
                      Қасқырлардың бет пердесін жұлып алған — Желтоқсан.
                     Қайырмасы:
Желтоқсан, Желтоқсан, 
Қасқырлардың бет пердесін 
Жүльш алған — Желтоқсан.
Жауыздыкқа қарсы шығып, жасқанбаған — Желтоқсан, 

Жаңа ғұмыр, болашаққа бастаған да — Желтоқсан. 

Тәуелсіздік алып бүгін, егеменді ел болып, 

Көк байрақты жалауымды желбіреткен — Желтоқсан.

Қайырмасы: 
Желтоқсан, Желтоқсан, 

Көк байрақты жалауымды 

Желбіреткен - Желтоқсан.

МАХАББАТТЫҢ ПАДИШАСЫ САНАЛАР
Сырға толы мөлдіреген жанарлар, 

Махаббаттың падишасы саналар. 

Құтты болсын қуанышты мереке, 

Аққу қыздар, Ару қыздар, Аналар.
Қайырмасы: 
Арулар —
Аққулар,
Құтты болсын мереке,
Асыл Аналар.
Ақындардың шумағынан табылар, 

Мөлдір бұлақ тау суындай ағылар. 

Мәңгі өшпес жырысыздар таусылмас, 
Болашақта айтар талай әні бар.
Қайырмасы: 
О, Аналар, от пен судан жаралған, 

Бар әлемге шуақ болып таралған.    

Бір әулеттің алтын қазық діңгегі, 

Отбасының ұйытқысы саналған.
Қайырмасы: 
Жүрсеңдер де ұйқы көрмей ала таң, 

Жүздеріңіз кер маралдай кербез, паң. 

Көңілі - гүл, көңілі - нұр солмайтын, 

Қайсарлыққа жігіттердің өзі таң.
                              Қайырмасы: 
[image: image19.jpg]T ¥ o | L I F“ﬂ I i |
Faony 1 Fa ¥ 1
== —a 990 F—g—g— O ———
+ y s T v‘ :
Chi-pra To - Jibl MeJ-Al - pe - reH XKa - Hap - Jap,
0 L. r TN g : 1
3 — Y ] P:Fﬁ ®) i B 1
j 1 ™ | m_.f-;_—i
3 j 1 | S | ) SRR | T 1 |
') —
3
Ma-xa6-6at ~ ThIH na-gyd -1ia -cbl ca- Ha - Jap.
i)
Fo Y I P H Pl | ]
- 3 p—0 — ! e —o——
| 5 4 { I I
1 1 - 1 ——J —_ ¥ 1 o ]
B
B 3
Kyt~ 61 6osi- chin Ky-2 - HbIUI-ThI Me - pe - Ke
a N 7N po—
b i >~ i |
e 3 - 1  Snm—— | e— g I 1 AP 4 ]
8
AK- Ky Ka3 - jgap, A -py Kbiz-zap, A - Ha - nap.
o |
1 ) ¥ 1 1 }
5 1 T p} | ¥4 T ’i—d—j 1 1
. e | } | 1 1 _____e______q
o o | O | Ot 14 1 1 L) 1
v B
bIPMACh A - py - nap, AK -Ky -~ . nap, Kyt - 81 Gon - chiH
0 i "
I L o I 1 I 3 I i n
9 ] H .i .‘ l 1 1 T H { -
1 1 i Ve | 1 P | 1
1 } i e 1 A4 1 L4 1
¥ S —e—

ME - p¢ - Ke,

Jiap.




БІЛІМ – МЕРЕКЕ
Ерекше бүгінгі күн, салтанат-сән, 

Тербетер әр жүректі бір әсем ән. 

Құлпырып шәкірттер тұр ұстаздармен,        

Сағынып жыл кұсындай қайта оралған.       

Мереке, зор куаныш - Білім күні,
Сыңғырлар қоңыраудың күміс үні.
Хош келдің, кұтты болсын қадамдарың,      
Балдырған, балғын жандар өмір гүлі.           
Нәр алып ұстаздардың лебізінен,
Білімнің сусындаңдар теңізінен.
Теріп ап бар асылын, маржаңдарын,          
Өрлендер, өрге бассын армандарың.    

ЖЕҢГЕЙЛЕР
Қара торы, сары, аппақ жеңгейлер, 

Таба алмаспын сендерге жан тең келер. 

Бауырлардың түтіндерін түтеткен, 

Тек сендерге жұлдыз, ай, күн тең келер.

Сендерсіңдер үйдің көркі, сәні де, 

Ағалардың айтар жыры, әні де. 

Ұрпақтарды жалғастырар ұрпақпен, 

Тек сендермен бұл өмірдің мәні де.

Қымбат маған күлімдеген көздерің, 
Қымбат маған назды қалжың сөздерің. 

Бәрінен де мына қысқа ғүмырда, 

Қымбатсыңдар жеңгелерім, өздерің.         

АҚ ЖОЛ
Ақыл-ойы сән-салтанат құратын, 

Үлгі-өсиет ізгіліктен тұратын. 

Ата-баба жүріп өткен ақ жолы, 

Ұрпағымыз жалғастырар мұратын.

Қайырмасы: 
Ақ жол, ақ жол, 
Болашаққа апарар жол, тек, 
"Ақ жол".

Ел намысын, ер намысын қорғайтын, 
Бейбітшілік, бостандықты қолдайтын. 
Ата-баба айтып кеткен ақ жолы, 
Ұрпағымыз бар әлемге жолдайтын.
Көк байрақты ту астында миллион қол, 
                                Еліміз бай, жеріміз бай, ырыс мол. 
Аспанымыз ашық болып әрқашан, 
Халқымызға бола берсін "Ақжол!".

     ЖАҢА ЖЫЛ
Туған жерге арайлап, 

Келді достар Жаңа жыл. 

Әсем ән-жыр - шашуым, 

Төрлет төрге Жаңа жыл.

Қайырмасы: 
Жаңа жыл құт, мереке, 
Болсын бақыт, береке. 
Көк байрағы елімнің, 

Желбіресін көгімде!

Жыл бастауы Жаңа жыл, 
Жаңа тарих, жаңа сыр. 
Кел шырқайық бәріміз, 

Жаңа жылда, жаңа жыр.
Қайырмасы: 
Бар әлемге орнасын, 
Бейбітшілік, ынтымақ. 
Жарқын өмір жайнасын, 

                                Күліп-ойнап жас ұрпақ.

         «ШУЫМ МЕНІҢ»
            Сөзі:  Ахметжан Қосақовтікі
Ұғынып бабалардың мұңын-шерін, 

Жайнатты тәуелсіздік туын елім. 

Сол тудың аясында өркен жайған, 

Киелі, қасиетті Шуым менің.

Қайырмасы: 
Ееудемді кернейді бір тұнық сезім, 

Ержеттім құшағында туып сенің. 

Жасай бер, жер ұйығым жұртқа жайлы, 

Шуақты, шұғылалы Шуым менің.

Шуымның тарихы бай, тынысы кең, 

Еліме аты шыққан ырысымен. 

Тоғысқан тоғыз жолдың торабы ғой, 

Батысты жалғастырған шығысымен.

Қайырмасы: 
Сыры мол кең даламның қыран шалған, 

Елдікті дәріптейтін мұра қалған. 

Қазақтан хандық құрып байрақ байлап, 

Жәнібек пен Керей менен ұран салған.

2-БӨЛІМ
Ақындардың жырларына ән арнап...

      САТТАР САҒЫНЫШЫ
         Сөзі: Ахметжан Қосақовтікі
Сайран салған сар дала - Сарбұлағым, 

Өзіңменен өзектес жан шуағым. 

Боздақтарың аттанып қан майданға, 

Сыңсып тұрған шығар-ау бар құрағың.

Қайырмасы:  
О, адамдар, атама соғыс атын,
Той болсын тек тағдырлар тоғысатын.
Күн туар ма,  шіркін-ай, енді қайтіп,
Сарбұлақтың суына шомылатын.
Арқаладым халқымның аманатын, 
Шыға қоймас қашанда жаман атым. 
Тірі тұрсам қорғаймын Отанымды, 

Ақтау үшін анамның шапағатын.

Ар алдында әрқашан жаным құрбан,
Туған жерге бас ием табындырған. 

Баспалдағын жалғайтын болашақтың. 

Аман болсын ауылым сағындырған.
Қайырмасы: 

   ҚҰСЫМ БОП ҚОНШЫ
    Сөзі:  Ахметжан Қосақовтікі

Өзіңдей мен аруды көрмеп едім, 

Неткен сұлу, келбетті, көркем едің.

Келеді де тұрады еркелеткім, 

Құшағыңа гүл сыйлап, еркем менің.

Қайырмасы: 
Жанымда болшы, 
Құсым боп қоншы 

Сезімге беріп ерік, 

Күлімдеп жүрші. 

Шаттанып күлші, 

Көңілге көрік беріп.

Көрмей қалсам сағынып сені іздеймін, 

Толқып жүрек тулаған теңіздейін. 

Жан жүрегім сезеді жан шуағын, 

Армандаған ақкуым сен бе деймін.

Жүрегімнің, нәп-нәзік қылын шерттің, 

Емін қалай табамын сезім дерттің. 

Ұшқан құстай көзімнен ғайып болдың, 

Кездесуге жаным-ау келмей кеттің.
Қайырмасы: 

АНА ТІЛІҢДІ АРДАҚТА
Сөзі:   Базарбай Асқартегінікі
Өскелең ұрпақ біліп ал, 

Әр елдің өз тілі бар. 

Қазақпын деуден бұрын сен, 

Ұлтыңның сырын ұғып ал.

Қайырмасы: 
Ана тіліңді ардақга, 

Қарыздарсың әр уақта. 

Өз тілін білмей өзгенің, 

Қадірін білмес еш уақта.

Киелі қазақ тілі бар, 

Сөйлеген Абай, Жамбылдар, 

Ұрандаған Талғат, Нұркен, 

Бауыржандар үні бар.

Қайырмасы: 
Асыл ана тілің бар, 
Тарихта терең сырың бар. 
Тілсіз қандай қазақсың, 

Онсыз қандай өмір бар.

  ӨЗІҢСІЗ ӨМІР СҮРЕҢСІЗ
      Сөзі:   Базарбай Асқартегінікі
Аруымсың ай нұрлы, ақша мандай, 

Тебірентіп жан сырды ақтарғандай. 

Жалын атқан жанарың жақұт шашып, 

Жалт еткенде жүрекке шоқ салғандай.

Қайырмасы: 
Буырқанған теңіздей, 

Тулайды жүрек сені іздей. 

Өзіңсіз өмір сүреңсіз, 

Сыңарын аңсар егіздей.

Талқысына түскендей тәңірімнің, 

Қобалжуын қайтейін көңілімнің. 

Түнде түстен шықпайсың, күндіз ойдан, 

Бағдаршамы сенбісің өмірімнің.

Қайырмасы: 
Дегбір таппай жүрегім алып ұшқан, 
Жыл өткендей әр күнім: сағыныштан. 

Жүрсең еді оралып құшағыма, 

Дариядай айдынын аққу құшқан.

МАХАББАТТЫҢ КӨКТЕМІ-АЙ
Сөзі:   Базарбай Асқартегінікі
Айлы түнде,
Көл бетінде,
Көлеңкесі көлбеген.
Баяу басып,
Қол ұстасып,
Жүрген бөлек өзгеден.
Қайырмасы: 
Сағынып ән сап,
Күтетін аңсап,
Махаббаттың көктемі-ай.
Нұрын шашып,
Гүлін ашып,
Жанға шуақ төккен-ай.
Ақтарған сыр,
Шежіре жыр
Ұзақ түнге бітпеген.
Қимастықпен,
Сыйластықпен,
Таң алдында
"Қош" — деген.
Қайырмасы: 
Қайран көктем, 
Әсем неткен, 

Сүйгеніне сыр шерткен. 

Бойды кернер, 
Ойды тербер, 
Құшағында бойжеткен.

   ОЙЛАН, БАЛАМ
    Сөзі: Құрманқұл Кішібаевтікі
Ойлан балам, жақсылап ойлан балам, 

Болашағын жан болмас ойланбаған. 

Екі аяқты айуанға айналады,                   
Ойлануды бір жола қойғанда адам.  

Жетелесін өзіңді арман биік, 

Көкірегіне ата-ана салмай күйік. 

Қатарыңнан көш кейін қалып қойып, 

Болып жүрме оқ тиген ақсақ киік.

Өмір жайлы кең болсын түсінігің, 

Адам болғын, кұлыным, ісі мығым. 

Берері жоқ ешкімге қара тассың, 

Тал бойында болмаса кісілігің.
Киындықты білмей өт жасқануды, 

Табысына білмеген мастануды. 

Елің үшін елеусіз жан болғаның,           
Ойласаң тек өзіңнің бас қамыңды.
Арманыңды арқалап түйіп белге,
Еңбегіңді арнағын сүйікті елге.
Сен шықсын деп тілеймін өмірдегі,          
Менің қолым жетпеген биіктерге.

ЖҮРЕК СЫРЫ
             Сөзі: Айна Медетбекованікі
Айтшы жаным, неге сені ұнаттым, 

Сұлу, ғажап дидарыңа құмарттым. 

Ашық аспан аясында тербеліп, 

Жүргендеймін шуағында жұмақтың.

Қайырмасы: 
Ұнатамын, ұнатамын 

Несіне жасырамын. 

Жақсы көру, 

Сағыну бір ғанибет, 

Кайда жүрсем өзіңе, 

Өзіңе мен асығамын.

Мұң көремін сенің  тұнық көзіңнен, 

Шыдап жүрсің барлығына төзіммен. 

Жұмбақ жансың ашылмаған бейне бір, 

Құпия сыр жүрегіңнен сезілген.

Қайырмасы: 
Болсаң-дағы жары бірақ басқаның, 
Еріксізден осы әнімді бастадым. 

Амал қанша, түсінбедің сырымды, 

Куә болар мөлдір тамшы жастарым.

АМАНАТ
    Сөзі:  Қали Қораласбаевтікі
Аяулы туған елім, туған жерім, 

Тербетер сезімімді самал желің. 

Бабалар басқан ізі ыстық болып, 

Көрінер баға жетпес сай мен белің.

Қайырмасы: 
Қара жер көк аспанмен тілдеседі, 

Ғасырлар ғасырлармен үндеседі. 

Сағымда бабалардың ақ арманы, 

Қол бұлғап шақырғандай кел деседі.
Көрсе де небір қорлық, зұлымдықты, 

Жан пида жаудың талай туын жықты. 

Қорғаған ақ мекенін жат көздерден, 

Бабалар айтшы, ұрпақ қандай мықты.
Қайырмасы: 
Айналып аңыздарға баба аты, 
Сарғайып сақтаулы тұр жазған хаты. 

Айдын көл, асқар тауы, елі-жері, 

Қалдырған ұрпағына аманаты.

    САҒЫНЫШ САЗЫ
      Сөзі: Төрехан Әліханұлынікі
Кеудем толып барады сағыныштан, 

Бұл жүректі қайтемін алып-ұшқан. 

Алаңдаймын бір нәрсе жетпейтіндей, 

Мүмкін осы жыр шығар қобалжытқан.

Қайырмасы: 
Бәлкім өмір керуені дабыл қаққан, 

Әлде кұрбы әні ме сыр ұрлатқан. 

Әлде қыздар күлкісі сыңғыр қағып, 

Жүрегімді тербетіп бара жатқан.

Сағыныш қой жүрекке күй толтырған, 

Арманымды шаттыққа ұластырған. 

Бәлкім, тағдыр тәлкегі тосын келіп, 

Бақытымның есігін сыңғырлатқан.

Жете алмай сағыныш саздарына, 
Арман оты жүректе маздады ма? 
Кете бердім куалай бір әуенді, 
Ұласып көктем үні жаздағыға.

МАХАББАТ - МӨЛДІР СЕЗІМ
Сөзі: Ғазиз Алиндікі
Махаббат — мызғымас мәңгілік, 

Талайды күйдірген жандырып. 

Талай жан құрбан боп жолында, 

Талай жан кеткен ғой қаңғырып.

Қайырмасы: 
Махаббат — шуақты күміс күн, 

Адамдар нұрынан нәр алған. 

Махаббат — балауса жыр ұшқын, 

Шынайы шабыттан жаралған.

Жүгірсе сәбиі әкелеп, апалап, 

Сол үйде куаныш,  ырыс-бақ. 

Дүние тірегі - махаббат, 

Тіршілік тұр сенен тыныстап.

Жігіттер, арулар, келіңдер, 

Солмасын қызғалдақ еріндер. 
Ақ қанат, көгілдір сезімді,                       
Сәбише аялай біліндер.

Осы кітаптың жарық көруіне көмектескен барлық азаматтарға, соның ішінде ерекше қолдау көрсеткен: ГБК ұжымына (Я. ҚҰРБАНОВ мырзаға), "ПУЛЬС" аптекасының ұжымына (КЕНШІБЕКҚЫЗЫ Күлкен ханымға, ЯКОВЛЕВНА Нина ханымға), ТРЗ ұжымына (С. ЖАЙЫЛҒАНОВ мырзаға), МБТИ ұжымына (Н. ДОСЫМБАЕВ), аналық алғысымды айтамын!
